
Parvatitapashcharyavarnanam

પાર્વતીતપશ્ચર્યાવર્ણનમ્

(શિવરહસ્યાન્તર્ગતે ઈશાખ્યે)

હિમવાન્ ઉવાચ ।
હિતં વદામિ તે પુત્રિ શ્રુણુ મત્તસ્તપઃ સ્થિતા ।
મમૈવ મૌલિવિવરે કેદારાર્ચનતત્પરા॥ ૧૯॥
નાનામુનિજનાકીર્ણે નાનાસિદ્ધવિરાજિતે ।
નાનાપક્ષિરુતાપારમૃગસઙ્ઘનિષેવિતે ॥ ૨૦॥
સરોવરૈકબહુલે પ્રફુલ્લકમલોત્પલે ।
અત્ર કેદારનાથસ્ય પૂજનાન્મુક્તિભાઙ્નરઃ ॥ ૨૧॥
બહવોઽત્ર સમભ્યર્ચ્ય સુરાશ્ચ મુનયઃ પુરા ।
લેભિરે વાઞ્છિતાન્ કામાન્ તપસા તોષ્ય શઙ્કરમ્॥ ૨૨॥
સુબ્રહ્મણ્ય ઉવાચ ।
ઇત્યુક્તાં તાં સમાલિઙ્ગ્ય  મેનયા હિમભૂધરઃ ।
પાર્વતીયૈર્ગણૈર્યુક્તો નાનાવર્ણૈર્દુરાસદૈઃ॥ ૨૩॥
મેનયા ચ સમૈનાકો ગિરિકન્યાયુતો યયૌ ।
નાનાદુન્દુભિનિર્ઘોષૈઃ પટહાનકગોમુખૈઃ॥ ૨૪॥
પુષ્પલાજોરુવર્ષેણ હર્ષેણ મહતા યુતઃ ।
દેવ્યા વિમાનમારુહ્ય પુષ્પદામાવલમ્બિના॥ ૨૫॥
પતાકાચામર ભ્રાજિદિવ્યચ્છત્રેણ ભાસ્વતા ।
નીરાજયન્તિ તાં દેવીં  ગિરિસંસ્થા વરાઙ્ગનાઃ ॥ ૨૬॥
તપસ્યભિપ્રયાતાં તાં દેવા દેવીં  દિવિ સ્થિતાઃ ।
સુમૈર્વવર્ષુશ્ચ તદા ગન્ધર્વાપ્સરસો જગુઃ॥ ૨૭॥

નનૃતુર્મુનયસ્તત્ર જેપુઃ શાન્તિં  તદાખિલાઃ ।
વિમાનાદવરુહ્યાશુ કેદારશિખરે સ્વકે ॥ ૨૮॥
ઉત્ફુલ્લસહકારૌઘે તમાલાલિવિરાજિતે ।
તાલસઙ્ઘર્ષિમરુતા    રાજિતે પાનસૈર્વનૈઃ॥ ૨૯॥
ફુલ્લમન્દારવિપિને કર્ણિકારાલિશોભિતે   ।
કદમ્બકેતકીગુચ્છસઞ્છન્નાલિવિરાજિતે॥ ૩૦॥
દાડિમીનિબિડે વૃક્ષૈઃ ફલપુષ્પાવનામિતૈઃ ।
ચમ્પકોદ્દામગન્ધાઢ્યે કૃતમાલવિરાજિતે॥ ૩૧॥
અશોકદેવદારૂણાં તરુભિર્બિલ્વસંયુતે   ।
અશોકૈઃ  શોકહારૈશ્ચ માતુલુઙ્ગૈઃ  ફલાનતૈઃ॥ ૩૨॥
કરજૈઃ કકુભૈશ્ચૈવ કપિત્થૈર્બદરૈર્યુતે ।
નારઙ્ગરઞ્જિતે  તત્ર પક્ષિસઙ્ઘવિરાજિતે ॥ ૩૩॥
નદન્નત્યૂહકારણ્ડચક્રવાકોપકૂજિતે  ।
ભ્રમત્સારઙ્ગમાતઙ્ગપતઙ્ગવ્રજષટ્પદે   ॥ ૩૪॥
મુનીનામાશ્રમયુતે શ્રમહારિણિ વારિણિ ।
ઉત્ફુલ્લકરવીરાલિકદલીદલલોલિતે॥ ૩૫॥
નારિકેલદ્રુમૈશ્ચૈવ નાનાતરુવિરાજિતે ।
શિખણ્ડિતાણ્ડવકૃતકેકાલાપવિનાદિતે॥ ૩૬॥
પુંસ્કોકિલોરુવિરુતે હંસક્રેઙ્કારઘોષિતે ।
સમુત્ફુલ્લાબ્જિનીં  ગાહ્ય પરિધાય દુકૂલકમ્॥ ૩૭॥
ગિરિણા સમનુજ્ઞાતા તપસે ધૃતનિશ્ચયા ।
ધૃતત્રિપુણ્ડ્રરુદ્રાક્ષા કઙ્કણાઙ્ગદવર્જિતા   ॥ ૩૮॥
સૂક્ષ્મપર્ણૈકવસના અપર્ણા તૃણસંસ્તરા ।
કૃતધમ્મિલ્લજટિલા સખીભિઃ સા મનોરમા॥ ૩૯॥
વિમુક્તમુક્તામાલા સાઽભૂષયત્તત્તપોવનમ્ ।
સ્વવક્ત્રજાતસૌન્દર્યં પદ્મેષુ નિદધે શિવા॥ ૪૦॥
સ્વનેત્રનીલિમાનં સા દદૌ નીલોત્પલે શિવા ।
સ્વનાસાપુટસંશોભાં દદૌ ચમ્પકકુડ્મલે॥ ૪૧॥

સ્વાધરસ્ય ચ રાગં સા વિદ્રુમેષુ ન્યધાત્તદા ।
રદનાવલિસંશોભાં કુન્દેષુ  સમકલ્પયત્॥ ૪૨॥
કપોલયોર્યત્સૌન્દર્યં આદર્શેષુ દદૌ તદા ।
કણ્ઠમણ્ડલશોભાં ચ શઙ્ખેષુ પરિતન્વતી॥ ૪૩॥
માતુલુઙ્ગેષુ  કુચયોસ્તુઙ્ગશોભાં  ન્યધાચ્ચ સા ।
જઘનસ્થલશોભાં ચ કુમ્ભિમસ્તે  દદૌ શિવા॥ ૪૪॥
સ્વોરુશોભાં ચ રમ્ભાયાં નિદધે હિમશૈલજા ।
પ્રપદસ્ય ચ સૌન્દર્યં કમઠેષુ દદૌ શિવા॥ ૪૫॥
કટિભાગસ્થસૌન્દર્યં સિહ્મેષુ નિદધે તદા ।
નખાનાં ચ રુચિં  દેવી સામિચન્દ્રે દદૌ શિવા॥ ૪૬॥
ભૂશય્યા સાઽભવદ્બાલા વર્ષં પવનભોજના ।
વર્ષં પર્ણફલાહારા નિરાહારા ચ હાયનમ્॥ ૪૭॥
હેમન્તે જલમધ્યસ્થા વસન્તે સ્થણ્ડિલેશયા ।
ગ્રીષ્મે પઞ્ચાગ્નિનિરતા વર્ષાસ્વભ્રાવકાશગા॥ ૪૮॥
રુદ્રમાવર્તયન્તી સા પઞ્ચાક્ષરપરાયણા ।
તપસ્યન્તીં  તથા દેવીં  મુદા તત્ર મહર્ષયઃ॥ ૪૯॥
સમવેતાઃ સદારાસ્તે વિસ્મયન્તશ્ચ સંસ્થિતાઃ ।
નિત્યં સૈકતલિઙ્ગે  સા પૂજયામાસ શઙ્કરમ્॥ ૫૦॥
તત્રત્યવૃક્ષાશ્ચ મૃગાઃ પક્ષિણો રક્ષયન્તિ તામ્ ।
કરિણઃ પુષ્કરાસારૈસ્તસ્યા અઙ્ગમશીતયન્ ॥ ૫૧॥
શિખણ્ડિનઃ સ્વપિઞ્છાગ્રૈર્ગીષ્માર્તાં તામવીજયન્ ।
ચમરાઃ પુચ્છગુચ્છૈસ્તાં ધુન્વન્તો દંશવારકાઃ॥ ૫૨॥
કોકિલા રાગસલ્લાસૈસ્સ્તુવન્ત ઇવ સંસ્થિતાઃ ।
શાખિનઃ સ્વસ્વશાખાભિઃ છાદયન્ત્યાતપાર્દિતામ્  ॥ ૫૩॥
ગિરિરાડપિ તાં દેવીં  વિલોક્યાયાતિ યાતિ ચ ।
સખ્યોઽભવન્ તદા તસ્યા મુનિપત્ન્યઃ કુમારિકાઃ॥ ૫૪॥
સુપુષ્પાપચયૈસ્તત્ર કન્દમૂલફલાદિભિઃ ।

શીતપાનીય દાનેનાપ્યસેવન્ત મહેશ્વરીમ્॥ ૫૫॥
કેદારેશ્વરપૂજાયાં નિરતા દ્વાદશાબ્દકમ્ ।
પઞ્ચામૃતાઽઽસેચનેન ગન્ધપુષ્પૈર્મનોહરૈઃ॥ ૫૬॥
ધૂપર્દીપૈશ્ચ નૈવેદ્યૈઃ પ્રણામપ્રક્રમાદિભિઃ ।
પૂજયામાસ સા દેવી ગિરિરાજસુમૌલિગા॥ ૫૭॥
તેન સમ્પ્રેષિતેનૈવ સમ્ભારેણ વરા શિવા ।
સમ્પૂજયેત્સ્તુવન્ત્યેવં સ્તોત્રેણ પરમેશ્વરમ્॥ ૫૮॥
ભાદ્રશુક્લ તૃતીયાયાં સિક્તાયાં મહેશ્વરમ્ ।
સમર્ચયન્તી રાત્રૌ સા બિલ્વપત્રૈર્મહેશ્વરમ્॥ ૫૯॥
સાઽકરોજ્જાગરં દેવી કેદારેશસ્તવે રતા ।
વિરતા સર્વભોગેભ્યઃ શર્વવિ(સં)ન્યસ્તમાનસા॥ ૬૦॥
॥ ઇતિ શિવરહસ્યાન્તર્ગતે મહાદેવીતપશ્ચર્યાવર્ણનં સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । અધ્યાયઃ ૧૦ દેવીતપશ્ચર્યા । ૧૯-૬૦॥

- .. shrIshivarahasyam . IshAkhyaH dvAdashamAMshaH . adhyAyaH 10 devItapashcharyA

. 19-60 ..

Notes:

Pārvatī પાર્વતી; intending to marry to none other than Śiva શિવ, moves to a suitable place,

as guided by Her Parents (Menā મેના and Himavān હિમવાન્), for conducting worship of Śiva

શિવ and the required tapas તપસ્. She worshiped Śiva શિવ variously as Kedāreśvara કેદારેશ્વર,
via Saikataliṅga સૈકતલિઙ્ગ , during night of BhādrapadaŚuklaTṛtīyā ભાદ્રપદશુક્લતૃતીયા with
BilvaPatra બિલ્વપત્ર, etc.

